
MOYCHECHAK GULLARI (FLORES CHAMOMILLAE) YANGI DORI 

VOSITALARINI YARATISH UCHUN ISTIQBOLLI MANBA 

Abu Ali ibn Sino nomidagi Buxoro davlat tibbiyot instituti 

 

KIRISH 

Moychechak gullari astradoshlar (Asteraceae) oilasiga mansub, 

madaniylashtirilgan va yovvoyi holda o’suvchi bir yillik dorixona moychechagi 

o’tsimon o’simligi “Chamomilla recutita L.” Rauscheri, Matricaria recutita L., 

Matricaria chamomilla L., gullashi boshlanganida yig’ilgan va quritilgan gullari (gul 

savatchalari). 

Asosiy qism. Moychechak gullarida P guruhi vitaminlari, A provitamini, ko’pgina 

organik kislotalar (jumladan, C vitamini) va boshqa biologik faol elementlar saqlanadi 

[1,37]. Shuningdek, moychechakda efir moyi bor, efir moyining tarkibiga esa 

xamazulen, terpen, nonilat, sekviterpen, spirtlar, kandinen, shuningdek, kaprilat va 

izovaleriapat kislotalari kiradi [2,38]. Efir moyidan tashqari, gullaridan kversimetrin, 

proxamazulen, laktonlar, umbelliferon, gerniarin, dioksikumarin, triakantan, nikotinat 

kislota, xolin, finosterin, salisilat kislota, gliseridlar, askorbinat kislota, karotin, 

flavonoidlar, pektinlar, oqsillar, shilimshiq moddalar va yelim ajratib olingan [3,39]. 

Ibn Sino ta’riflaganidek, moychechak qizdiruvchi va xiltni yetiltiruvchi 

xususiyatga ega [4,40]. Tiqilmalarning va tomirlarning og’izlarini ochadi, terlatadi 

[5,41]. Erituvchi va suyultiruvchi ta’sirga ega [6,42]. Me’dadagi issiqdan bo’lgan 

shishni va qotib qolgan qonni eritadi, sovuqdan bo’lgan shishlarni yo’qotadi [7,42]. 

Oqma yaralarda foyda qilib, qovjiragan yaralarni ko’chiradi, tuzalishi qiyin yaralarni 

tozalaydi [8,43]. Mushak va asab jarohatlarida davo bo’lib, yangi uzilgan guli hidlansa, 

uxlatadi [9,44]. Peshob, savdo va balg’amni so’radi, bavosirni davolaydi, qovuq 

og’rig’iga, taloq qattiqligiga shifo bo’ladi [10,45].  

Shuningdek ko’z og’rig’ida, ko’z nuri xiralashganida, toshmalarda, qichimada 

foyda qiladi [11,46]. Xalq tabobatida moychechak gullaridan tayyorlangan dorivor 

vositalar (qaynatma, damlama, malham, sharbat, yog’) miya, bosh, tish, quloq, ko’z 

og’riqlarini, oshqozon-ichak, asab, o’pka, jigar, buyrak, shamollash va boshqa 

kasalliklarni davolashda keng qo’llaniladi [12,47]. 

Moychechak yallig’lanishga qarshi ishlatiladi, o’t haydovchi bo’lib, antiseptik 

ta’sir ko’rsatadi [13,48]. Shuningdek, asabni tinchlantiradi, ishtahani ochadi, o’t 

ajralishini kuchaytiradi [14,49]. Og’riq qoldirish xususiyati bor va ichakda bijg’ish 

jarayonini kamaytiradi. Allergik reaksiyalarni susaytiradi [15,50]. Moychechak 

glikozidlari parasimpatik nerv sistemasini o’rab olib, shu tariqa silliq muskullarni 

bo’shashtiradi va spazmni bartaraf etadi [16,51]. Regenerasiya jarayonini 

tezlashtiradi. Moychechak safro ajralishini me’yorlashtirish, qorin bo’shlig’idagi ichki 



SO’NGI ILMIY TADQIQOTLAR NAZARIYASI                                                                                  7-JILD 5-SON 
RESPUBLIKA ILMIY-USLUBIY JURNALI                                                                                           13.05.2024 

 581 

a’zolar siqilishining oldini olish, mikroblarga qarshi kurashish xususiyatlariga ega 

[17,52]. 

U xalq tabobatida bavosil (gemorroy), o’t pufagida tosh paydo bo’lishi, ayollar 

jinsiy a’zolari kasalliklari, homiladorlikdagi toksikoz, oshqozon va o’n ikki barmoqli 

ichak yarasi, yarali kolit va boshqa dardlarni davolashda qo’llaniladi [18,53]. 

Moychechakdan yana surunkali gastritlarda, xolesistitda, o’t yo’llari 

diskineziyasida, surunkali gepatitlarda foydalaniladi [19,54]. Moychechak xushbo’y 

(vanna qilish uchun), yel haydovchi, tinchlantiruvchi, yumshatuvchi yig’malar 

tarkibiga kiradi [20,55]. Qadimda nefrit, sistitda, bezgak, isitma mahallarida, 

uyqusizlikda moychechak damlamasi buyurilgan [21,56]. Moychechak gullaridan 

tayyorlangan qaynatmaga tuz qo’shib revmatizm, podagra kasalliklarida, chipqonda 

ishlatilgan [22,57]. 

Moychechak me’daga kuch beradi, uning og’rig’ini qoldiradi. Gulida 

yiringlashning oldini oluvchi quvvat bor. Undan eyilsa, oq qon tanachalarining 

ko’payishiga sabab bo’ladi. Gulini xuddi choyga o’xshatib damlab ichadilar [23,58]. U 

me’da yarasini yo’qotadi.  

Bargi ovqatni tez hazm qildiradi, miyaga quvvat beradi, asabni tinchlantiradi, 

sutni va terni ko’paytiradi. Miya va bosh og’rig’ini yo’qotadi, burundan suv oqishini 

to’xtatadi. Nafas siqishi, sariq va bod kasalini davolaydi. Safro tugunchalarini yechadi, 

buyrak toshini maydalab, tashqariga chiqaradi. Balg’am va ichak sanchig’ini 

yo’qotadi. Bargi va tanasi chaynalsa, og’iz qurishini, suvi esa ko’z og’rig’ini ketkazadi. 

Poya-barg tutuni esa hasharotlarni quvadi [24,59]. 

Moychechak miyani kuchli qiladi va sovuqdan bo’lgan bosh og’rig’ida foyda 

qiladi. Boshdan yomon moddalarni chiqarish uchun ishlatiladi [25,60]. Uni qo’yib 

bog’lansa, ko’zning burun shuningdek, ko’z og’rig’ida, ko’z xiralashganda, 

toshmalarda, qichimada, ko’z qo’tirida foyda qiladi. Balg’amni ko’chiradi, siydikni 

haydaydi va toshni chiqaradi. Ayniqsa, gulining gunafsha tusli xili shunday ta’sirga 

ega. Sovuqda va issiqda bo’lgan qovuq og’riqlarida qizdirilib qo’yiladi. Bu charchashga 

qarshi ishlatiladigan dorilarning boshqalariga qaraganda eng ko’p foydalisidir. Uni 

chopib maydalab ovqatlarga solib iste’mol qilishadi [26,61]. Gulidan sochni 

bo’yaydigan rang tayyorlaydilar.  

Bu rang kashtan rangli sochni xurmo rangli sochga, xurmo ranglini tillo rangli 

sochga aylantiradi, soch nihoyatda shaffof va yaltiroq bo’ladi. Gullarini tuyib qo’yib 

bog’lansa, shishlarni qaytaradi, qattiq a’zolarni yumshatadi.  

Agar buni suvda qaynatib, o’sha suv ichilsa, badan a’zolaridagi tiqilmalarni 

ochadi. Aytganimizdek, yana miya va asablarni kuchli qiladi, jinsiy quvvatni oshiradi, 

zaharlarga qarshi taryok bo’ladi, ter, sut, peshob va hayzni ravon keltiradi, miya va 

bosh og’rig’iga aloqador xastaliklarga dori bo’ladi, tumovlarni bartaraf qiladi, ko’zga 

oid og’riqlar va quloq ichidagi bodni tahlil qiladi, nafas qisishi, qusish va sariq 

xastaliklarini daf etadi, ko’krak ichi a’zolarining dardlari, jigar, qorin va bachadon 

kasalliklarini bosadi [27,62]. Shuningdek, ana shu a’zolarning shishlarini tuzalishga 

olib boradi va qaytaradi. Shu bilan birga badanni yomon va zararli axlatdan tozalaydi. 

Ana shu giyohning guli qaynatilgan suvda kindikkacha kirib o’tirilsa, yuqorida 

aytilgan xastaliklarning oldini olish mumkin va muolajasida foydasi bo’ladi. 

Moychechak bizning iqlim sharoitimizda o’sishga moslashgan bir yillik guldir [28,63]. 

Bo’yi 15-60 santimetr keladi. Ildizi ingichka ildiz, och qo’ng’ir tusda bo’ladi. Poyalari 

yakka-yakka bo’lib, to’g’ri o’sadi, aksari juda shoxlab ketadi, ichi kovak. Barglari 

navbatma-navbat joylashgan, patsimon qirqilgan. Poyalari va shoxlarining uchidan 

uzun bandlari bo’ladigan gullar chiqadi, gullari asosan oq rangda, chekkalari tilsimon. 

Mevasi qo’ng’ir-yashil tusli, cho’zinchoq urug’li meva. May oyidan boshlab kuzgacha 

gullaydi [29,64]. 

Moychechakning yaxshi ochilgan savatchadagi gullari ishlatiladi. U 

tomorqalarga, istirohat bog’lariga, ko’cha bo’ylariga ekiladi, gulxonalarda maxsus 

ko’paytiriladi. Shuningdek, tog’ va adirlarda yovvoyi holda ham o’sadi. Yuqorida 

aytganimizdek, gulbandi tarkibida 0,8 foizgacha efir moylari bo’lgani bois aynan may-

avgust oylarida terib olinadi va xalq tabobati hamda an’anaviy tibbiyotda muolaja 

uchun ishlatiladi [30,65]. Yovvoyi holda o’sadigan dorivor moychechakni terib olishda 

tashqi ko’rinishidan unga o’xshash, ammo shifobaxsh xususiyatlari bo’lmagan boshqa 

xil gullardan farqlay bilish kerak. U ana shu gullardan o’ziga xos o’tkir hidi bilan 

ajralib turadi. Yovvoyi moychechakni odatda bir yilda bir marta endi gullagan 

paytida terib olishadi. Yomg’irdan keyin, shudring yoki tuman tushganda terilgan 

gulbandlar quritilganda qorayib, mog’or bosib qolishi mumkin [35,70]. Shuning uchun 

moychechakni issiq va havo ochiq kunlari terish kerak. Moychechakni ochiq havoda 

quruq qog’oz yoki mato ustiga 5 santimetr qalinlikda yoyib qo’yib quritish lozim. 

Ammo gulbarglari to’kilib ketmasligi uchun uni ag’darish tavsiya etilmaydi. Havo 

yaxshi bo’lsa, moychechak odatda 5-7 kunda qurib qoladi [36,72]. 

 
1-rasm. Abu Ali ibn Sino nomidagi Buxoro davlat tibbiyot instituti qoshidagi 

dorivor o’simliklar yetishtriladigan yer uhastkasida mahalliylashtirilgan moychechak 

o’simligi 

Moychechakning tibbiyotda “Lepidotheka suaveolens” deb nomlanadigan, oddiy 

xalq tilida esa “Hidli moychechak” deyiladigan turi ham bor [31,66]. Dorivor 

moychechakdan farqli ravishda hidli moychechakdan faqatgina tashqi muolaja, ya’ni 

surtma va kompresslar tayyorlashdagina foydalanish mumkin, xolos. 

Moychechakning gulidan ildizigacha, bargidan urug’igacha ko’p dardlarga shifo. 

Davolanish uchun moychechakdan damlama ko’rinishida ishlatiladi [32,67]. 

Damlamani tayyorlash uchun 10 g (3 osh qoshiq) moychechak gullari yoki 10 ta (1 g 

dan) filtr-paketni emallangan idishga solinadi, ustidan 200 ml (1 stakan) xona 

haroratidagi qaynatilgan suv quyiladi, idishni qopqog’i yopilib, qaynab turgan suv 

hammomida, 15 daqiqa qizdiriladi, so’ngra xona haroratida 45 daqiqa davomida 

sovutiladi va dokadan o’tkaziladi, qolgan hom-ashyo siqiladi (filtr-paketlar olinadi va 

dokasiz siqiladi). Olingan damlama hajmi qaynatilgan suv bilan 200 ml gacha 

etkaziladi. Damlamani salqin joyda ikki sutkagacha saqlash mumkin [33,68]. 

Kattalarga 2 osh qoshiqdan kuniga 3 marta ovqatdan oldin qabul qilinadi. Bolalarga 1 

choy qoshiqdan kuniga 3 marta buyuriladi. Damlamani sirtga chayishlar, 

primochkalar, vannalar ko’rinishida qo’llaniladi [34,69]. 

